
Proučavanje mogućnosti primjene evolutivnih tehnika na probleme u svijetu industrijskog inžinjerstva je tema koja privlači pažnju mnogih istraživača i stručnjaka u području menadžmenta, operacijskog istraživanja te industrijskog i sistemskog inženjerstva. Glavni razlog tolikom interesu za evolutivne tehnike jeste snažno i široko primjenjivo stohastičko pretraživanje i tehnike optimiranja koje su zaista primjenjive na mnoge probleme koji su teško rješivi konvencionalnim tehnikama.

Najveći broj inžinjerskih problema su problemi optimiranja s kompleksnim ograničenjima. Jednostavne evolutivne tehnike obično nisu uspješno primjenjive na probleme inženjerske optimizacije. Zbog toga, metode prilagodbe evolutivnih tehnika u cilju zadovoljenja prirode takvih problema jesu jedan od glavnih predmeta pažnje istraživača koji se bave evolutivnim tehnikama u području industrijskog inženjerstva. 



U magistarskom radu prikazan je pristup metodi genetskog algoritma koja je primjenjena na dizajn mehanizama i mehatroničkih sistema. Ovakav moderan pristup jeste robusna stohastička računarska tehnika koja se zasniva na snažnom i široko prihvaćenom stohastičkom pretraživanju i tehnikama optimiranja kao najšire prihvaćenom tipu metoda evolutivnog računarstva danas. Detaljno je predstavljen genetski algoritam, ispitane su logičke podloge i načini primjene metode na tri problema.



Prvi problem jeste sinteza posebnog tipa planarnog mehanizma zglobnog četverougla koji stvara pravolinijsko i paralelno kretanje. Primjenjena je metoda optimiranja genetskim algoritmom za određivanje optimalnih dužina članova mehanizma u cilju ostvarivanja pravolinijskog kretanja slijedne tačke.



Drugi problem jeste minimiziranje gubitka snage u ozubljenju mehanizma pužnog para primjenom genetskog algoritma s obzirom na specificirani skup ograničenja.



Treći problem je iznalaženje optimalnog dizajna rebrastog hladnjaka centralne procesorske jedinice računara kao neizostavne komponente mnogih elektroničkih sklopova pomoću metode genetskog algoritma s ciljem minimiziranja stepena generisanja entropije.

